
ABSTRAK 

 

 

 

 

Kebanyakan industri di Malaysia menyediakan peluang pekerjaan berasaskan projek 

yang juga dikenali sebagai kerja kontrak, di mana pekerja yang diambil bekerja 

berlandaskan suatu perjanjian dan tempoh perkhidmatannya telah ditetapkan. Namun 

demikian, kekurangan dari segi kemahiran kebolehpasaran telah menjadi salah satu 

faktor yang menyebabkan graduan terutama pelajar teknikal sukar mendapat peluang 

bekerja di syarikat industri yang mengamalkan pekerjaan berasaskan projek. Oleh 

demikian, kajian ini bertujuan untuk mengenal pasti kerangka kemahiran 

kebolehpasaran dalam pekerjaan berasaskan projek berdasarkan keperluan industri di 

Johor. Seramai 377 majikan telah dipilih sebagai responden kajian dengan 

menggunakan kaedah persampelan rawak. Data yang diperolehi telah dianalisis secara 

statistik deskriptif dan inferensi dengan menggunakan SPSS versi 21. Perisian Winstep 

V3.69.1.11 dengan pendekatan model Rasch juga digunakan bagi menentusahkan 

kerangka kemahiran kebolehpasaran. Hasil analisis kajian ini mendapati terdapat 

perbezaan yang signifikan kemahiran komunikasi, kemahiran kepimpinan dan 

kemahiran menyelesaikan masalah secara kritis berdasarkan status syarikat. Dapatan 

kajian ini juga menunjukkan bahawa tidak terdapat perbezaan yang signifikan 

kemahiran pembelajaran berterusan dan pengurusan maklumat, kemahiran etika dan 

moral professional, kemahiran keusahawanan dan kemahiran kerja secara berpasukan 

berdasarkan status syarikat. Penemuan kajian dijalankan ini mendapati terdapat 

perbezaan yang signifikan kemahiran komunikasi, kemahiran kepimpinan, kemahiran 

menyelesaikan masalah secara kritis serta kemahiran etika dan moral professional 

berdasarkan jenis industri. Kajian ini juga mendapati bahawa tidak terdapat perbezaan 

yang signifikan kemahiran pembelajaran berterusan dan pengurusan maklumat, 

kemahiran keusahawanan dan kemahiran kerja secara berpasukan berdasarkan jenis 

industri. Kajian ini juga mendapati bahawa hanya elemen kemahiran komunikasi, 

kemahiran kepimpinan, kemahiran menyelesaikan masalah secara kritis, kemahiran 

pembelajaran berterusan dan pengurusan maklumat, kemahiran etika dan moral 

professional yang disahkan sebagai faktor bagi kerangka kemahiran kebolehpasaran 

pelajar teknikal bagi memenuhi keperluan industri dalam menghadapi pekerjaan 

berasaskan projek di Johor. Dapatan kajian ini diharapkan dapat membantu pihak 

berkaitan dalam merancang pengajaran dan pembelajaran supaya elemen-elemen 

kemahiran kebolehpasaran dapat diterapkan dalam kurikulum dan aktiviti dalam 

kalangan pelajar.  

ABSTRACT 

 

 

 

 

Most industries in Malaysia provide project-based employment opportunities also 

known as contract work, where employees are hired based on an agreement and a fixed 

period of service. Nevertheless, the lack in terms of employability skills has been one 

of the factors that make it difficult for graduates, especially technical students, to get 

employment opportunities in industrial companies that practice project-based 

employment. Therefore, this study aims to identify the framework of employability 

skills in project-based employment based on the needs of the industry in Johor. A total 

of 377 employers were selected as study respondents using random sampling method. 

The data obtained were analyzed by descriptive and inferential statistics using SPSS 

version 21. Winstep V3.69.1.11 software with Rasch model approach also was used to 

verify the employability skills framework. The results of the analysis of this study 

found that there are significant differences in communication skills, leadership skills 

and critical problem-solving skills based on company status. The findings of this study 

also show that there is no significant difference of continuous learning and information 

management skills, professional ethics and moral skills, entrepreneurial skills and 

teamwork skills based on company status. The findings of this study found that there 

are significant differences in communication skills, leadership skills, critical problem-

solving skills as well as professional ethical and moral skills based on the type of 

industry. The study also found that there were no significant differences of continuous 

learning and information management skills, entrepreneurial skills and teamwork 

skills based on industry type. The study also found that only elements of 

communication skills, leadership skills, critical problem-solving skills, continuous 

learning and information management skills, professional ethics and moral skills were 

validated as factors for the marketability skills framework of technical students to meet 

industry needs in facing project -based jobs in Johor. The findings of this study are 

expected to help relevant parties in planning teaching and learning so that the elements 

of marketability skills can be applied in the curriculum and activities among students. 

BAB 1 

 

 

 

 

PENDAHULUAN 

 

 

1.1 Pengenalan 

 

 

Sistem pendidikan negara berhadapan dengan pelbagai cabaran yang menuntut 

perubahan struktural dan peralihan paradigma bagi memastikan kewujudannya terus 

relevan di negara ini (Aleng, 2014). Dengan itu satu Pelan Pembangunan Pendidikan 

Malaysia 2015-2025 (PPPM) telah dilancarkan bagi memacu Malaysia menjadi 

negara maju yang berpendapatan tinggi (Kementerian Pendidikan Malaysia (KPM), 

2015).  PPPM telah menggariskan 10 lonjakan bagi mencapai kecemerlangan 

berterusan dalam sistem pendidikan tinggi dan salah satu daripadanya adalah 

menghasilkan graduan dalam bidang Pendidikan dan Latihan Teknikal dan 

Vokasional (TVET) yang berkualiti.   

TVET yang menekankan pendekatan kemahiran selari keperluan industri 

adalah kunci ke arah membangunkan Malaysia menjadi sebuah negara maju yang 

berpendapatan tinggi pada tahun 2050 (Mion, 2018). TVET berperanan menjadi agen 

perubahan dalam melahirkan modal insan berkemahiran tinggi dan meningkatkan 

daya saing tenaga kerja tempatan serta ekonomi negara (Aleng, 2014). Melalui 

TVET, kerajaan Malaysia akan menambah bilangan tenaga kerja mahir kepada 35 

peratus menjelang tahun 2020. TVET juga dijangka akan meningkatkan kuantiti dan 

kualiti lulusan TVET dengan sasaran melahirkan 225,000 graduan TVET pada tahun 

2020 supaya agenda penyediaan tenaga mahir di bawah Rancangan Malaysia ke-11 

(RMK-11) tercapai.   

Secara umumnya, kebanyakan universiti telah menjadi penggerak asas 

kepada pendidikan teknikal dan vokasional (TVET) di Malaysia. Wawasan bagi 

pendidikan TVET adalah untuk membina masyarakat setempat sebagai tenaga kerja 

yang berpengetahuan dan mahir dalam memenuhi permintaan dunia pekerjaan 

melalui    TVET dan pembelajaran hayat (Fazil & Hashim, 2017). Salah satu kaedah 

yang digunakan untuk memantapkan penghasilan graduan yang berkualiti adalah 

dengan mengadakan kolaborasi dengan industri bagi merangka dan melaksanakan 

kurikulum (Ito, 2014). Penglibatan majikan dan industri dalam pendidikan sangat 

diperlukan bagi memastikan pengetahuan dan kemahiran yang diajar kepada pelajar 

adalah sesuai dan relevan dengan keperluan majikan (Husain, Mokhtar & Alias, 

2015). 

Pada masa kini, kebanyakan industri di negara kita menyediakan peluang 

pekerjaan berasaskan projek yang juga dikenali sebagai kerja kontrak (Yusof & 

Jamaluddin, 2017). Pekerjaan berasaskan projek ialah sesuatu pekerjaan dimana 

pekerja diambil bekerja berlandaskan suatu perjanjian dan tempoh perkhidmatannya 

telah ditetapkan (Rastogi, 2017). Para majikan yang menggunakan sistem pekerjaan 

berasaskan projek dapat menjimatkan kos syarikat kerana syarikat hanya perlu 

mengambil pekerja apabila terdapat keperluan sahaja (Rastogi, 2017). Oleh itu, 

majikan hanya perlu membayar gaji pekerja mengikut tempoh mereka mula bekerja 

sehingga tamat tempoh perkhidmatan pekerja tersebut (Mohd Majid, 2012).  

Di Malaysia, majikan perindustrian terutamanya dalam bidang pembinaan 

adalah antara industri yang banyak menyediakan peluang pekerjaan berasaskan 

projek (Romaru, 2014). Ini kerana industri dalam bidang pembinaan hanya 

memerlukan pekerja sehingga tempoh pembinaan sesuatu projek itu selesai (Mohd 

Majid, 2012). Selain itu, majikan perindustrian pembinaan juga lebih cenderung 

untuk mengambil graduan baharu bekerja kerana kos pembayaran gaji kepada 

graduan baharu adalah lebih rendah berbanding mengupah pekerja yang 

berpengalaman (Buntat, Rajuddin & Yusof, 2015). 

 Di samping itu, pekerjaan berasaskan projek dapat memberi peluang kepada 

para graduan untuk menimba pengalaman dan membina reputasi kerja sebelum 

mendapatkan pekerjaan tetap pada masa hadapan (Mallow, 2017).  Oleh itu, 

pekerjaan berasaskan projek ini dilihat sebagai satu peluang yang baik bagi para 

graduan baharu yang ingin melangkah ke alam dunia pekerjaan. Manakala bagi pihak 

majikan, pengambilan pekerjaan berasaskan projek adalah bagus bagi meningkatkan 

produktiviti dan disiplin seseorang pekerja di syarikat mereka (Yusof & Jamaluddin, 

2017). Ini kerana apabila seseorang pekerja itu dilihat mempunyai prestasi kerja yang 

bagus, kebarangkalian pekerja tersebut untuk dipanggil bekerja lagi atau sambung 

kontrak adalah tinggi (Rastogi, 2017). 

Setelah dilihat secara terperinci, terdapat beberapa perbezaan syarikat yang 

mengamalkan pekerjaan berasaskan projek dengan syarikat yang tidak mengamalkan 

sistem ini. Syarikat yang mengamalkan sistem pekerjaan berasaskan projek dapat 

menjimatkan kos syarikat kerana tidak perlu menghantar pekerja baharu untuk 

mengikuti kursus sebelum memulakan kerja disyarikat mereka (Jabar, 2017). Selain 

itu, kebanyakan syarikat juga mengambil pekerja kontrak berdasarkan jumlah projek 

yang diperolehi. Sekiranya projek yang dijalankan memerlukan lebih ramai tenaga 

kerja, maka syarikat tersebut mengambil pekerja berdasarkan sesuatu projek tersebut 

(Retnosari, Budi & Tri Haryono, 2016).  

Sistem pekerjaan berasaskan projek ini bukan sahaja diamalkan di Malaysia, 

malah negara luar seperti Australia juga adalah antara negara yang mempunyai 

jumlah pekerja secara kontrak yang ketara dalam pasaran buruhnya (Mohd Nadzri & 

Hassan, 2019). Di Australia, pekerja kontrak atau sementara ini menjadi pilihan 

utama majikan untuk memenuhi keperluan pekerja di syarikat mereka (Walton, 

2016). Di negara itu terdapat dua kumpulan pekerja kontrak iaitu yang pertama 

adalah kumpulan pekerja yang mempunyai tempoh kontrak yang pendek dan yang 

kedua adalah pekerja yang mempunyai kontrak yang berpanjangan sehingga 

beberapa tahun (Rawling, 2015). 

 Sementara itu di negara lain seperti Itali, Poland, Portugal, Sepanyol dan 

Sweden juga mencatatkan pengambilan pekerja baharu dalam kontrak sementara 

melebihi 75 peratus (Organisation for Economic Co-operation and Development 

(OECD), 2014). Di negara luar, pengambilan pekerja secara kontrak giat dijalankan 

dengan menarik lebih ramai pekerja berpotensi dengan menawarkan tawaran menarik 

seperti perkhidmatan pengangkutan ke tempat kerja (Quinlan, 2016). Sementara itu 

di negara-negara seperti Perancis dan Kemboja, pekerja kontrak di sana akan 

menerima bayaran tambahan khas pada akhir kontrak mereka yang menjadikan 

kontrak tersebut lebih menarik (Jorens et al., 2012).  

Di Jerman, pekerja berasaskan projek mendapat hak sama seperti pekerja 

tetap yang lain iaitu cuti tahunan, akses ke mahkamah buruh, perlindungan terhadap 

diskriminasi dan mempunyai hak untuk berunding berkenaan pembayaran gaji atau 

lain-lain isu berkaitan pekerjaan mereka (European Labour Law Network, 2013). 

Selain memperoleh pengalaman bekerja, pekerja kontrak di negara Itali dan Belanda 

juga berpeluang tinggi untuk mendapatkan pekerjaan tetap atau menyambung 

kontrak dengan syarikat yang sama mereka sedang bekerja (Jahn & Rosholm, 2014). 

Sebelum mendapatkan pekerjaan, graduan perlulah melengkapkan diri 

dengan kemahiran kebolehpasaran terutamanya dalam menghadapi sistem pekerjaan 

berasaskan projek. Keperluan kemahiran kebolehpasaran dalam kalangan graduan 

merupakan satu kriteria yang penting untuk membolehkan mereka mendapat tempat 

di pasaran pekerjaan (Hanapi & Kamis, 2017). Para majikan mengharapkan graduan 

yang akan diambil bekerja menguasai kemahiran kebolehpasaran dan seterusnya 

berupaya memberi sumbangan kepada syarikat mereka (Chavan & Surve, 2014). 

Oleh itu, graduan yang menguasai kemahiran kebolehpasaran dan mempunyai daya 

saing menjadi pilihan majikan masa kini (Mohd Izham et al., 2011).  

Kemahiran kebolehpasaran adalah kemahiran bukan teknikal dan kemahiran 

ini penting dalam semua bidang pekerjaan (Mohd Yusof, 2014). Terdapat beberapa 

definisi kemahiran kebolehpasaran dan kebanyakannya adalah berkaitan dengan 

aspek kualiti peribadi yang merangkumi kemampuan berkomunikasi, kepercayaan 

diri, tanggungjawab, mampu bekerja dalam pasukan, integriti dan juga kemampuan 

diri dalam mengendalikan pelbagai situasi (Mohammed & Langkan, 2018). 

Manakala menurut Andrew dan Russel (2011) pula, kemahiran kebolehpasaran 

berkaitan sikap, pengetahuan dan kemahiran perlu dimiliki oleh pekerja bagi 

memastikan mereka mempunyai keupayaan di tempat kerja. 

Selain itu Rasul, Abdul Rauf dan Husain (2014) telah membina tujuh 

konstruk kemahiran kebolehpasaran meliputi kemahiran asas, kemahiran berfikir, 

PTTA
PERP

UST
AKA
AN 
TUN
KU T

UN 
AMI
NAH



 

5 

 

kemahiran sumber, kemahiran interpersonal, kemahiran sistem teknologi maklumat, 

kualiti individu dan kemahiran maklumat bagi mengukur elemen kemahiran 

kebolehpasaran dalam kalangan pelajar. Manakala Mohamad dan Gani Hamzah 

(2011) pula telah mengutarakan empat kemahiran kebolehpasaran yang sangat 

diperlukan oleh setiap graduan iaitu kemahiran akademik, kemahiran perhubungan, 

kemahiran menguruskan personaliti dan kemahiran meneroka. Beliau berpendapat 

sekiranya graduan mempunyai keempat-empat kemahiran tersebut, mereka akan 

mudah memperoleh pekerjaan.  

 Cabaran pada masa kini menuntut TVET melatih tenaga manusia yang lebih 

berketerampilan, berinovasi, berdaya saing dan boleh menyesuaikan diri dengan 

pelbagai situasi industri dan pekerjaan (Saleh, Nordin & Saud, 2012). Oleh itu, pihak 

institusi pengajian tinggi perlu menyediakan budaya untuk pelajarnya membina, 

melatih dan juga memperkemaskan diri masing-masing dengan pengetahuan, 

kemahiran dan nilai untuk berjaya dalam profesion yang dipilih. Ini adalah sejajar 

dengan cabaran besar kepada sistem pendidikan negara terutamanya TVET dalam 

membekalkan tenaga kerja berkebolehan dan berkemahiran khususnya tenaga kerja 

profesional, mahir dan separa mahir dalam usahanya menyahut seruan kerajaan 

menjelang 2020 sebagai negara berpendapatan tinggi (Abu Bakar, Hamzah & Udin, 

2011). Oleh yang demikian, dapat disimpulkan bahawa kebolehpasaran merupakan 

kemahiran yang perlu ada didalam diri individu dan bertindak sebagai penanda aras 

yang menentukan kemampuan untuk bersaing dalam mendapatkan pekerjaan 

terutamanya dalam menghadapi pekerjaan berasaskan projek.  

 

 

1.2   Latar Belakang Masalah 

 

 

Sejak kebelakangan ini, masalah pengangguran dan kesukaran mendapat pekerjaan 

dalam kalangan graduan telah menimbulkan kerisauan kepada pelajar yang masih 

belajar di pusat pengajian tinggi (Yusof et al., 2013). Pertambahan IPT awam dan 

swasta serta bilangan pelajar yang memasuki IPT telah meningkatkan lagi tekanan 

terhadap persaingan untuk mendapatkan pekerjaan dalam pasaran. Tambahan pula, 

lambakan graduan pada setiap tahun menjadikan isu pengangguran memerlukan 

perhatian yang rapi untuk diselesaikan (Hashim, Chang & Abd. Rahman, 2016).  

 Menurut Jabatan Perangkaan Malaysia (2018), kadar pengangguran pada 

Januari 2018 meningkat 0.1 peratus kepada 3.4 peratus. Jika sesebuah negara 

mempunyai kadar pengangguran yang tinggi bermakna pertumbuhan negara adalah 

lemah (Baharin, 2012). Kajian pengesanan graduan pada tahun 2017 pula 

menunjukkan lebih 25 peratus lulusan IPT awam masih belum bekerja selepas tiga 

(3) hingga empat (4) bulan setelah menamatkan pengajian. Kajian pengesanan 

graduan yang dijalankan adalah untuk mengukur tahap kebolehpasaran dan 

kebolehdapatan kerja graduan serta persepsi mereka terhadap keberkesanan program 

akademik (Padil, 2017). Kebolehpasaran graduan ini secara tidak langsung memberi 

imej keberkesanan kepada organisasi dan institusi.  

Salah satu faktor berlakunya pengangguran di kalangan graduan adalah 

disebabkan oleh pertambahan pekerjaan berasaskan projek (Abdul Hamid, 2016). 

Hal ini kerana, ramai graduan kekurangan kemahiran kebolehpasaran yang 

diperlukan dalam memasuki trend pekerjaan berasaskan projek ini (Tooelu, 2017).  

Pada masa kini majikan lebih memilih mengambil pekerja kontrak atau pekerja 

berasaskan projek (Mohamad, 2019). Hal ini dapat dibuktikan melalui kenyataan 

Presiden Kongres Kesatuan Pekerja Dalam Perkhidmatan Awam (CUEPACS, 2017), 

dianggarkan terdapat 60,500 daripada 1.2 juta pekerja di sektor awam yang berstatus 

kontrak atau pekerja berasaskan projek. Hasil kajian mendapati ramai majikan 

perindustrian terutamanya dalam bidang pembinaan yang menyediakan pekerjaan 

berasaskan projek kepada graduan baharu terutamanya bagi mengelakkan kerugian 

kos syarikat (Beatriz, Thomas & Amparo, 2017).  

Pertambahan pekerjaan berasaskan projek ini telah menjadi salah satu faktor 

yang menyumbang kepada peningkatan jumlah pengangguran di negara ini kerana 

sikap graduan yang terlalu memilih pekerjaan (Saidi, 2015). Hasil kajian yang telah 

dijalankan oleh satu agensi sumber manusia mendapati sebanyak 70 peratus daripada 

responden kajian lebih memilih untuk menunggu tawaran kerja tetap berbanding 

menjadi pekerja kontrak kerana mereka menganggap ianya tidak menjamin 

kestabilan pekerjaan (Randstad Malaysia, 2020). Hal ini berikutan dengan penurunan 

ketara dalam penggunaan tenaga kerja daripada 15.1 juta orang pada tahun 2019 

kepada 14.9 juta orang pada suku tahun 2020 berikutan oleh pemberhentian pekerja 

dan kontrak yang tidak disambung (Jabatan Perangkaan Malaysia, 2020).   

Selain itu, sikap majikan yang berhati-hati dalam memilih pekerja berasaskan 

projek menyebabkan berlaku persaingan dalam kalangan graduan. Hal ini kerana 

hanya graduan yang memiliki kemahiran yang dikehendaki oleh majikan sahaja yang 

akan diambil bekerja bagi mengurangkan kos perbelanjaan daripada perlu 

menghantar pekerja menjalani latihan (Abdul Hamid, 2016). Kesannya, berlakulah 

lambakan graduan yang menunggu dan mencari pekerjaan yang sesuai dengan 

kelulusan yang diperoleh dari institusi pendidikan (Husain, Mokhtar & Zakaria, 

2015). Graduan IPT kini menghadapi persaingan dalam mendapatkan pekerjaan di 

sektor awam mahupun swasta (Ismail et. al., 2014). Persaingan mendapatkan 

pekerjaan dalam kalangan graduan pada masa kini telah menjadi semakin sengit 

akibat daripada proses globalisasi dan penawaran tenaga kerja graduan yang semakin 

meningkat (Ismail et. al., 2014).  

Selain itu, faktor berlakunya pengangguran bukan sahaja kerana sikap 

graduan yang memilih pekerjaan. Akan tetapi kesukaran memperoleh pekerjaan dan 

pengangguran graduan juga dikatakan berkait rapat dengan kekurangan kemahiran 

kebolehpasaran graduan yang memasuki pasaran buruh (Ramlee et. al., 2014).  

Maklum balas daripada pihak industri mendapati wujud jurang antara pengetahuan, 

kemahiran dan sikap graduan berbanding dengan keperluan di tempat kerja (Unit 

Perancang Ekonomi, 2015). Salah satu jurang yang diutarakan oleh majikan adalah 

ketidakupayaan graduan IPT menguasai kemahiran kebolehpasaran berbanding 

kemahiran teknikal (Ramlee et. al., 2014). Majikan tidak berpuas hati terhadap 

kebolehpasaran graduan dari segi komunikasi, kepimpinan, kemahiran 

menyelesaikan masalah secara kritis, pembelajaran berterusan dan pengurusan 

maklumat, etika dan moral profesional, keusahawanan dan kemahiran kerja secara 

berpasukan (Mustapha et al., 2014; Ghani, 2014; Pua, 2014; Masud, 2013; Ismail, 

2012; Mokhtar, 2012).  

Rata-rata graduan yang belum mendapatkan pekerjaan ini kurang menguasai 

kemahiran kebolehpasaran tersebut terutamanya dalam menghadapi pekerjaan 

